
Ishvaradiproktam Shantyadhyayah

ઈશ્વારાદિપ્રોક્તં શાન્ત્યધ્યાયઃ

(શિવરહસ્યાન્તર્ગતે મહાદેવાખ્યે)

- શિવપાર્વતીસંવાદે -

ઈશ્વર ઉવાચ ।
શાન્ત્યધ્યાયાન્ પ્રવક્ષ્યામિ સમાહિતમનાઃ શિવે ।
રાજચોરાગ્નિપીડાસુ ગ્રહભૂતગદાદિભિઃ॥ ૩૭.૧॥
પીડિતાનાં શિવે શાન્ત્યૈ મયૈવ મનસા કૃતાઃ ।
તચ્છૃણુષ્વ  વદામ્યદ્ય સર્વપાપક્ષયાય ચ॥ ૩૭.૨॥
અતઃ પરમિદં ગુહ્યં રુદ્રોદ્ગીતં મહોદયમ્ ।
મહાવિઘ્નપ્રશમનં મહાશાન્તિકરં શુભમ્॥ ૩૭.૩॥
અકાલમૃત્યુશમનં સર્વવ્યાધિ નિવારણમ્ ।
પરચક્રપ્રમથનં સદા વિજયવર્ધનમ્॥ ૩૭.૪॥
સ્તમ્ભનં પરસૈન્યસ્ય રિપુનાશકરં સદા ।
વિષગ્રહક્ષયકરં સમસ્તાભીષ્ટદાયકમ્॥ ૩૭.૫॥
સર્વશાન્ત્યધિકારાખ્યં ધર્મં વક્ષ્યે શ‍ૃણુષ્વ તમ્ ।
સ શાન્તિધારકસ્ત્ર્યક્ષો નાગયજ્ઞોપવીતવાન્॥ ૩૭.૬॥
- -

॥ અથ શાન્ત્યધ્યાયઃ ૧॥
ચતુર્મુખશ્ચતુર્બાહુઃ  સિતભસ્માવગુણ્ઠિતઃ ।
વરો વરેણ્યો વરદો વામદેવો મહેશ્વરઃ॥ ૩૭.૭॥
ત્રૈલોક્યનમિતઃ શ્રીમાન્ શાન્તિમાશુ કરોતુ મે ।

સર્વાવયવમુખ્યેન ગાત્રેણ તનુમધ્યમા॥ ૩૭.૮॥
પીતશ્યામાતિસૌમ્યેન શિવરૂપેણ શોભિતા ।
લલાટતિલકોપેતા ચન્દ્રરેખાર્ધધારિણી॥ ૩૭.૯॥
દિવ્યામ્બરધરાદેવી સર્વાભરણભૂષિતા ।
વરસ્ત્રી સર્વનારીણાં શોભાગુણમહાસ્પદા॥ ૩૭.૧૦॥
ભાવનામાત્રસન્તુષ્ટા ઉમા દેવી વરપ્રદા ।
સાક્ષાદાગત્ય રૂપેણ શાન્તાનામિવ તેજસા॥ ૩૭.૧૧॥
શાન્તિં  કરોતુ મે પ્રીતા ભક્તાનાં ભક્તવત્સલા ।
પદ્મરાગદ્યુતિઃ સૌમ્યો રક્તમાલ્યાનુલેપનઃ॥ ૩૭.૧૨॥
અબાલો બાલરૂપેણ ષણ્મુખઃ શિખિવાહનઃ ।
પૂર્ણેન્દુવદનઃ સૌમ્યસ્ત્રિશિખાશક્તિસંયુતઃ॥ ૩૭.૧૩॥
કૃત્તિકોમાગ્નિરુદ્રાઙ્ગગઙ્ગોદ્ભૂતઃ    સુરાર્ચિતઃ   ।
કાર્તિકેયો   મહાતેજા વરદાનૈકતત્પરઃ॥ ૩૭.૧૪॥
શાન્તિં  કરોતુ મે પ્રીતો બલં સૌખ્યં ચ સર્વદા ।
મહોદરો મહાકાયઃ સ્નિગ્ધાઞ્જનસમપ્રભઃ॥ ૩૭.૧૫॥
એકદંષ્ટ્રોત્કટો  દેવો ગજવક્ત્રો મહાબલઃ ।
નાગયજ્ઞોપવીતી ચ નાગાભરણભૂષિતઃ॥ ૩૭.૧૬॥
સર્વાર્થસમ્પદાઘારો ગણાધ્યક્ષો વરપ્રદઃ ।
રુદ્રસ્ય તનયો દેવો નાયકોઽથ વિનાયકઃ॥ ૩૭.૧૭॥
કરોતુ મે મહાશાન્તિં  કર્મસિદ્ધિં  ચ સર્વદા ।
ઇન્દ્રનીલનિભાક્ષોઽગ્નિપશુશૂલાયુધોદ્યતઃ॥ ૩૭.૧૮॥
રક્તામ્બરધરઃ શ્રીમાન્ કૃષ્ણાઙ્ગો  નાગભૂષણઃ ।
પાપાપનોદનઃ શુદ્ધસ્ત્વલક્ષ્મીમલનાશનઃ॥ ૩૭.૧૯॥
કરોતુ મે મહાશાન્તિં  મહાકાલો મહાબલઃ ।
પૂતવસ્ત્રપરીધાના કન્યા પુષ્પૈઃસ્વલઙ્કૃતા॥ ૩૭.૨૦॥
ગણનાથામ્બિકા ત્ર્યક્ષા પુણ્યા ગૌરી સુરેશ્વરી ।
સર્વસિદ્ધિપ્રદા દેવી પ્રસાદપરમા પરા॥ ૩૭.૨૧॥

શાન્તિં  કરોતુ મે શાન્તા સિદ્ધિમાશુ પ્રયચ્છતુ
સ્નિગ્ધા શ્યામલવર્ણેન મહિષાસુરમર્દિની  ॥ ૩૭.૨૨॥
ધનુશ્ચક્રપ્રહરણા શઙ્ખયષ્ટ્યસિધારિણી ।
અતર્જનોદ્યતકરા સર્વોપદ્રવનાશિની॥ ૩૭.૨૩॥
સર્વમઙ્ગલમાતા  મે શિવમાશુ પ્રયચ્છતુ ।
નિર્માંસેન શરીરેણ સુસ્નાય્વસ્થિનિબન્ધનઃ॥ ૩૭.૨૪॥
અતિસૂક્ષ્મોઽતિવિક્રાન્તસ્ત્ર્યક્ષો ભૃઙ્ગિરિટિર્મહાન્  ।
રુદ્રાત્મજો રુદ્રવીરો રુદ્રૈકગતમાનસઃ॥ ૩૭.૨૫॥
સોઽપિ શાન્તાત્મભાવેન શાન્તિમાશુ કરોતુ મે ।
પ્રચણ્ડગણસૈન્યેશો મહાકાલાસ્ત્રધારકઃ॥ ૩૭.૨૬॥
અક્ષમાલાર્પિતકરસ્ત્ર્યક્ષશ્ચણ્ડેશ્વરઃ   પ્રભુઃ ।
પ્રચણ્ડપાપહરણો બૃહસ્પત્યાદિશોધકઃ॥ ૩૭.૨૭॥
કરોતુ મે મહાયોગી કલ્યાણં પરમં શુભમ્ ।
પદ્માસનઃ પદ્મનિભશ્ચતુર્વદનપઙ્કજઃ॥ ૩૭.૨૮॥
કમણ્ડલુધરઃ શ્રીમાન્ દેવગન્ધર્વપૂજિતઃ ।
શિવધ્યાનૈકનિરતઃ શિવસદ્ભાવભાવિતઃ॥ ૩૭.૨૯॥
બ્રહ્મશબ્દેન દિવ્યેન બ્રહ્માશન્તિં  કરોતુ મે ।
શઙ્ખકુન્દેન્દુવર્ણાભિઃ કણ્ઠે મરકતપ્રભઃ॥ ૩૭.૩૦॥
અક્ષમાલાશિરા ઉગ્રશિવજ્ઞાનવ્યવસ્થિતઃ ।
ચતુર્મુખશ્ચતુષ્પાદસ્ત્રિણેત્રઃ સર્વદોજ્જવલઃ॥ ૩૭.૩૧॥
ક્ષિતેઃ પતિર્વૃષો દેવો ધર્મો ધર્મોત્તમોત્તમઃ ।
ઈશં વહતિ પૃષ્ઠેન તસ્માદ્ધર્મો જગત્પ્રભુઃ॥ ૩૭.૩૨॥
વૃષો વૃષપતિશ્રીમાન્ દેવગન્ધર્વપૂજિતઃ ।
શિવજ્ઞાનૈકસમ્પન્નઃ શિવસદ્ભાવભાવિતઃ॥ ૩૭.૩૩॥
વૃષશબ્દેન દિવ્યેન વૃષઃ શાન્તિં  કરોતુ મે ।
તાર્ક્ષ્યાસનશ્ચતુર્બાહુઃ  શઙ્ખચક્રગદાધરઃ ॥ ૩૭.૩૪॥
શ્યામઃ પીતામ્બરધરો વનમાલાવિભૂષિતઃ ।
યજ્ઞો દેવોત્તમો દેવો માધવો મધુસૂદનઃ॥ ૩૭.૩૫॥

શિવપ્રસાદ સમ્પન્નઃ શિવધ્યાનપરાયણઃ ।
શિવાર્ચનરતો નિત્યં વિષ્ણુઃ શાન્તિં  કરોતુ મે॥ ૩૭.૩૬॥
પદ્મરાગપ્રભો દેવી ચતુર્વદન પઙ્કજા ।
અક્ષમાલાર્પિતકરાકમણ્ડલુધરા   શિવા॥ ૩૭.૩૭॥
બ્રહ્માણી સૌમ્યવદના શિવપૂજાપરાયણા ।
શાન્તિં  કરોતુ મે પ્રીતા બ્રહ્મશબ્દેન નિર્મલા॥ ૩૭.૨૮॥
મયૂરવાહના દેવી સિન્દૂરારુણવિગ્રહા ।
શક્તિહસ્તા મહારૂપા સર્વાભરણભૂષિતા॥ ૩૭.૨૯॥
રુદ્રભક્તા મહાપુણ્યા રુદ્રાર્ચનરતા સદા ।
કૌમારી વરદા દેવી ક્ષેમારોગ્યં દદાતુ મે॥ ૩૭.૩૦॥
શઙ્ખચક્રગદાહસ્તા શ્યામા પીતામ્બરપ્રિયા ।
ચતુર્ભુજા તાર્ક્ષ્યરથા વૈષ્ણવી સુરપૂજિતા॥ ૩૭.૩૧॥
શિવાર્ચનરતા ભક્તા રુદ્રૈકગતમાનસા ।
શાન્તિં  કરોતુ મે નિત્યં સર્વાસુરવિમર્દિની  ॥ ૩૭.૩૨॥
હિમસેતુનિભા દેવી મહાવૃષભવાહિની ।
ત્રિશૂલહસ્તા વરદા નાનાભરણભૂષિતા॥ ૩૭.૩૩॥
રુદ્રભક્તા મહાવીર્યા રુદ્રાર્ચનરતા સદા ।
ચતુર્ભુજા ચતુર્વક્ત્રા ત્રિણેત્રા પાપહારિણી॥ ૩૭.૩૪॥
આર્તિં  હરતુ મે પ્રીતા માહેશી નિત્યમુજ્જ્વલા ।
વરાહઘોણવિકટા વરાહવરવાહના॥ ૩૭.૩૫॥
શ્યામાઙ્ગા  વરદા દેવી શઙ્ખચક્રગદાધરા  ।
તર્જયન્તી સદા વિઘ્નાન્ અર્ચયન્તી સદાશિવમ્॥ ૩૭.૩૬॥
વારાહી વરદા દેવી ક્ષેમારોગ્યં દદાતુ મે ।
ઐરાવતગજારૂઢા વજ્રહસ્તા મહાબલા॥ ૩૭.૩૭॥
નેત્રાણાં ચ સહસ્રેણ ભૂષિતા કાઞ્ચનપ્રભા ।
ઐન્દ્રદેવી સદાકાલં શાન્તિમાશુ કરોતુ મે॥ ૩૭.૩૮॥
ઊર્ધ્વકેશોત્કટા ક્ષામા નિર્માંસસ્નાયુબન્ધના ।

કરાલવદના ઘોરા ખડ્ગખેટાયુધોદ્યતા॥ ૩૭.૩૯॥
કપાલમાલિની દેવી ક્રૂરા ખટ્વાઙ્ગધારિણી  ।
આરક્તપિઙ્ગનયના  ગજચર્માવગુણ્ઠિતા॥ ૩૭.૪૦॥
નાનાનાગપરીતાઙ્ગી  પ્રેતોપરિ નિવાસિની ।
શિવરૂપેણ ઘોરેણ શિવારાવભયઙ્કરી॥ ૩૭.૪૧॥
ચામુણ્ડા ચણ્ડરૂપેણ ચિત્રા ત્રાસયતે નનુ ।
ભૂતપ્રેતપિશાચેભ્યો મમ રક્ષાં કરો તુ સા॥ ૩૭.૪૨॥
આકાશમાતરો દેવ્યસ્તથા ભૂલોકમાતરઃ ।
ભૂતાનાં માતરઃ સર્વાસ્તથાન્યાઃ પિતૃમાતરઃ॥ ૩૭.૪૩॥
સર્વમાતૃગણા દેવ્યઃ સ્વાયુધવ્યગ્રપાણયઃ ।
જગદ્વ્યાપ્યાવતિષ્ઠન્ત્યો બલિકામા મહાદયાઃ॥ ૩૭.૪૪॥
રુદ્રભક્તા મહાવીર્યા રુદ્રાર્ચનપરાયણાઃ ।
શાન્તિં  કુર્વન્તુ મે નિત્યં માતરઃ સુરપૂજિતાઃ॥ ૩૭.૪૫॥
યે રુદ્રા રૌદ્રકર્માણો રુદ્રસ્થાનનિવાસિનઃ ।
સૌમ્યાશ્ચૈવ તુ યે કેચિત્ સૌમ્યસ્થાનનિવાસિનઃ॥ ૩૭.૪૬॥
માતરો રુદ્રરૂપાશ્ચ ગણાનામધિપાશ્ચ યે ।
વિઘ્નભૂતાસ્તથૈવાન્યે દશદિક્ષુ સમાચિ(શ્રિ)તાઃ॥ ૩૭.૪૭॥
સર્વે સુપ્રીતમનસઃ પ્રતિગૃહ્ણન્ત્વિમં બલિમ્॥ ૩૭.૪૮॥
ઈશ્વર ઉવાચ ।
માધ્યામદ્યં ચ શાન્તિં  સુત તતિ ધનગો વાજિમાતઙ્ગયૂથે -
રાષ્ટ્રે  ગ્રામે પુરે વા સુવિહિતમધુના શાન્તિદાઃ સન્તુ સર્વાઃ॥ ૩૭.૪૯॥
॥ ઇતિ શાન્ત્યધ્યાયઃ ૧॥

॥ અથ શાન્ત્યધ્યાયઃ ૨॥
(દિશાશાન્તિઃ)

સિદ્ધિં  પુષ્ણન્તુ મે નિત્યં ભયેભ્યઃ પાન્તુ માં સદા ।
ઐન્દ્ર્યાં દિશિ ગણા યે તુ વજ્રહસ્તા મહાબલાઃ॥ ૩૮.૧॥

સુપીતાક્ષા પીતનિભાસ્તથા વૈ પીતલોહિતાઃ ।
દિવ્યાન્તરિક્ષભૌમાશ્ચ પાતાલતલવાસિનઃ॥ ૩૮.૨॥
રુદ્રાર્ચનરતા નિત્યં શાન્તિં  કુર્વન્તુ મે સદા ।
આગ્નેય્યાં યે ગણાઃ સર્વે શક્તિહસ્તા નિષઙ્ગિણઃ ॥ ૩૮.૩॥
શિવપ્રણામપરમાઃ શાન્તિં  કુર્વન્તુ મે સદા ।
યામ્યાં દિશિ ગણાઃ યે તુ સતતં દણ્ડપાણયઃ॥ ૩૮.૪॥
સુકૃષ્ણાક્ષાઃ કૃષ્ણનિભાસ્તથા વૈ કૃષ્ણલોહિતાઃ ।
દિવ્યાન્તરિક્ષભૌમાશ્ચ પાતાલતલવાસિનઃ॥ ૩૮.૫॥
પરમેશાર્ચનરતાઃ શાન્તિં  કુર્વન્તુ મે સદા ।
નિરૃત્યાં યે ગણાઃ સર્વે રાક્ષસાઃ ખડ્ગપાણયઃ॥ ૩૮.૬॥
સુનીલાક્ષા નીલનિભાસ્તથા વૈ નીલલોહિતાઃ ।
દિવ્યાન્તરિક્ષભૌમાશ્ચ પાતાલતલવાસિનઃ॥ ૩૮.૭॥
રુદ્રૈકધ્યાન નિરતાઃ શાન્તિં  કુર્વન્તુ મે સદા ।
વારુણ્યાં યે ગણાઃ સર્વે સતતં પાશપાણયઃ॥ ૩૮.૮॥
સશ્યામાક્ષાઃ શ્યામનિભાસ્તથા વૈ શ્યામલોહિતાઃ ।
દિવ્યાન્તરિક્ષભૌમાશ્ચ પાતાલતલવાસિનઃ॥ ૩૮.૯॥
પરમેશાર્ચનરતાઃ શાન્તિં  કુર્વન્તુ મે સદા ।
વાયવ્યાં યે ગણાઃ સર્વે સતતં ધ્વજપાણયઃ॥ ૩૮.૧૦॥
સૂધૂમ્રાક્ષા ધૂમ્રનિભાસ્તથા વૈ ધૂમ્રલોચનાઃ ।
દિવ્યાન્તરિક્ષભૌમાશ્ચ પાતાલતલવાસિનઃ॥ ૩૮.૧૧॥
શિવભક્તિપરાઃ સર્વે ક્ષેમં કુર્વન્તુ મે સદા ।
કૌબેર્યાં યે ગણાઃ સર્વે સતતં નિધિપાણયઃ॥ ૩૮.૧૨॥
સુપીતાક્ષાઃ પીતનિભાસ્તથા વૈ પીતલોહિતાઃ ।
દિવ્યાન્તરિક્ષભૌમાશ્ચ પાતાલતલવાસિનઃ॥ ૩૮.૧૩॥
શિવભક્તિપરાઃ સર્વે ક્ષેમં કુર્વન્તુ મે સદા ।
ઈશાન્યાં યે ગણાઃ સર્વે પ્રશાન્તાઃ શૂલપાણયઃ॥ ૩૮.૧૪॥
સુસૂક્ષ્માક્ષાઃ સૂક્ષ્મનિભાસ્તથા વૈ સૂક્ષ્મલોહિતાઃ ।
દિવ્યાન્તરિક્ષ ભૌમાશ્ચ પાતાલતલવાસિનઃ॥ ૩૮.૧૫॥

રુદ્રપ્રણામપરમાઃ શાન્તિં  કુર્વન્તુ મે સદા ।
અધોભાગે ગણા યે તુ સતતં ચક્રપાણયઃ॥ ૩૮.૧૬॥
સુધૂમ્રાક્ષા ધૂમ્રનિભાસ્તથા વૈ ધૂમ્રલોહિતાઃ ।
દિવ્યાન્તરિક્ષભૌમાશ્ચ પાતાલતલવસિનઃ॥ ૩૮.૧૭॥
શિવભક્તિરતાઃ સર્વે શાન્તિં  કુર્વન્તુ મે સદા ।
ઊર્ધ્વ ભાગે સ્થિતા યે તુ સતતં પદ્મપાણયઃ॥ ૩૮.૧૮॥
સુપદ્માક્ષાઃ પદ્મનિભાસ્તથા વૈ પદ્મલોહિતાઃ ।
દિવ્યાન્તરિક્ષભૌમાશ્ચ પાતાલતલવાસિનઃ॥ ૩૮.૧૯॥
શિવપૂજાસમાયુક્તાઃ શાન્તિં  કુર્વન્તુ મે સદા ।
એતે ગણા મહાત્માનો મહાબલપરાક્રમાઃ॥ ૩૮.૧૯॥
શિવં સમ્પૂજ્ય યત્નેન સ્વં સ્વં પદમવાપિરે ।
તતઃ સુપ્રીતમનસઃ શાન્તિમાયુર્બલં શ્રિયમ્॥ ૩૮.૨૧॥
પ્રયચ્છન્ત્વાશુ મર્ત્યાનાં તદ્ભક્તાનાં વિશેષતઃ ।
નામ્નાઽમરાવતી પૂજ્યા પૂર્વભાગે વ્યવસ્થિતા॥ ૩૮.૨૨॥
વિદ્યાધરગણાકીર્ણા સિદ્ધગન્ધર્વસેવિતા ।
રત્નપ્રાકારરચિતા મહારત્નોપશોભિતા॥ ૩૮.૨૩॥
તત્ર દેવપતિઃ શ્રીમાન્ વજ્રહસ્તો મહાબલઃ ।
નેત્રાણાં તુ સહસ્રેણ શોભનેન વિરાજિતઃ॥ ૩૮.૨૪॥
ઐરાવતગજારૂઢો હેમવર્ણો મહાદ્યુતિઃ ।
દેવેન્દ્રઃ પરમો હૃષ્ટઃ પરમેશાર્ચને રતઃ॥ ૩૮.૨૫॥
શિવધ્યાનૈકસમ્પન્નઃ શિવભક્તિપરાયણઃ ।
શિવભક્તૈસ્તથા ચાન્યૈર્દેવૈરિહ સહાનુગૈઃ॥ ૩૮.૨૬॥
શિવપ્રણામપરમઃ કરોતુ મમ શાન્તિકમ્ ।
આગ્નેય્યાસ્તુ દિશોભાગે પુરી તેજોવતી શુભા॥ ૩૮.૨૭॥
નાનાદેવગણાકીર્ણા રત્નજ્વાલાસમાકુલા ।
તત્ર જ્વાલાપરીતાઙ્ગો  દીપ્ત્યાઙ્ગારસમદ્યુતિઃ ॥ ૩૮.૨૮॥
ભૂતિકૃદ્દેહિનાં દેવો જ્વલનઃ પાપનાશનઃ ।

શિવપૂજાસમાયુક્તઃ શિવધ્યાનવિભાવિતઃ॥ ૩૮.૨૯॥
શાન્તિં  કરોતુ મે દેવસ્તથા પાપપરિક્ષયમ્ ।
વૈવસ્વતપુરીનામ દક્ષિણસ્યાં વ્યવસ્થિતા॥ ૩૮.૩૦॥
લોહપ્રાકારસંયુક્તા પ્રાસાદૈર્ગોપુરૈઃ શુભા ।
સુરાસુરશતાનીકપિતૃયક્ષોરગાલયઃ॥ ૩૮.૩૧॥
તત્રેન્દ્રનીલસઙ્કાશો રત્નસ્રગ્વસ્ત્રભૂષણઃ ।
ખડ્ગપાણિર્મહાતેજાઃ કરાલવદનોજ્જવલઃ॥ ૩૮.૩૨॥
રાક્ષસેન્દ્રશ્ચ નિરૃતિઃ શિવાર્ચનરતઃ સદા ।
કરોતુ મે મહાશાન્તિં  શિવભક્તિસમુત્સુકઃ॥ ૩૮.૩૩॥
પશ્ચિમે તુ દિશો ભાગે પુરી શુદ્ધવતી (શુદ્ધિમતી) શુભા ।
નાનારત્નસમાકીર્ણા નાનાકિન્નરસેવિતા॥ ૩૮.૩૪॥
તેજઃ પ્રાકારસઙ્કીર્ણા નિરૌપમ્યા સદોજ્જ્વલા ।
તત્ર મૌક્તિકસઙ્કાશઃ પરિપિઙ્ગલલોચનઃ ॥ ૩૮.૩૫॥
શ્વેતવસ્ત્રપરીધાનઃ પાશહસ્તો મહાદ્યુતિઃ ।
વરુણઃ પરયા ભક્ત્યા શિવૈકાઽઽહિતમાનસઃ॥ ૩૮.૩૬॥
રોગશોકાર્તિસન્તાપં   વિનાશયતુ મે સદા ।
વાયવ્યે તુ દિશો ભાગે પુરીગન્ધવતી શુભા॥ ૩૮.૩૭॥
ઋષિસિદ્ધગણાકીર્ણા હેમપ્રાકારતોરણા ।
તથા ધૂમ્રેણ દેહેન કૃષ્ણપિઙ્ગલલોચનઃ ॥ ૩૮.૩૮॥
પટવાસાન્તરાલીનો ધ્વજયષ્ટ્યાયુધોજ્જ્વલઃ ।
પવનઃ પરમો દેવઃ પરમેશ્વરભાવિતઃ॥ ૩૮.૩૯॥
ક્ષેમારોગ્યબલં શાન્તિં  કરોતુ મમ સર્વદા ।
મહોદયા નામ પુરી ઉત્તરેણ વ્યવસ્થિતા॥ ૩૮.૪૦॥
અનેકયક્ષસઙ્કીર્ણા નાનારત્નોપશોભિતા ।
તત્ર દેવો ગદાહસ્તશ્ચિત્રસ્રગ્વસ્ત્રભૂષણઃ॥ ૩૮.૪૧॥
હ્રસ્વબાહુર્મહાતેજાઃ  પરિપિઙ્ગલલોચનઃ  ।
કુબેરઃ શ્રીમુખઃ શ્રીમાન્ હરપાદાર્ચને રતઃ॥ ૩૮.૪૨॥

શાન્તિં  કરોતુ મે પ્રીતઃ શમશાન્તેન ચેતસા ।
યશોવતી પુરી રમ્યા ઐશાન્યાં દિશિ સંસ્થિતા॥ ૩૮.૪૩॥
નાનાગણસમકીર્ણા નાનાકૃતસુરાલયા ।
તેજઃપ્રાકારપર્યન્તા નિરૌપમ્યગુણાન્વિતા॥ ૩૮.૪૪॥
તત્ર મૌક્તિકસઙ્કાશઃ શશાઙ્કકૃતશેખરઃ ।
ત્રિણેત્રઃ શાન્તરૂપાત્મા હ્યક્ષમાલાધરો હરઃ॥ ૩૮.૪૫॥
ઈશાનઃ પરમો દેવઃ શિવધ્યાનૈકતત્પરઃ ।
સોઽપિ સર્વાત્મભાવેન શાન્તિમાશુ કરોતુ મે॥ ૩૮.૪૬॥
ઈશ્વર ઉવાચ ।
શાન્તાઃ શિવાર્ચનરતાઃ શિવપાદસક્તાઃ
યુક્તા મખાયુતફલૈર્વરભસ્મભૂષાઃ ।
રુદ્રાક્ષવક્ષસ ઇમે શિવલિઙ્ગભક્તા
એતે મદર્ચનફલેન ગણાતામુપેતાઃ॥ ૩૮.૪૭॥
॥ ઇતિ શાન્ત્યધ્યાયઃ ૨॥

॥ અથ શાન્ત્યધ્યાયઃ ૩॥
(લોકશાન્તિઃ)

ભૂલોકે ચ ભુવર્લોકે સ્વર્લોકે ચ વસન્તિ યે ।
દેવદિવ્યપ્રભાયુક્તાઃ શાન્તિં  કુર્વન્તુ મે સદા॥ ૩૯.૧॥
મહર્લોકે જનોલોકે તપોલોકે ચ સંસ્થિતાઃ ।
તે તુ પ્રમુદિતા દેવાઃ શાન્તિં  કુર્વન્તુ મે સદા॥ ૩૯.૨॥
સત્યલોકે ચ યે દેવાઃ પ્રભાજ્વલિતવિગ્રાઃ ।
શિવભક્તાઃ સુમનસઃ ભયાર્તિં  નાશયન્તુ મે॥ ૩૯.૩॥
તપોલોકે ચ યે દેવાઃ શુદ્ધાઃ સ્ફટિકવિગ્રહાઃ ।
રુદ્રભક્તા મહાત્માનઃ શિવં કર્વન્તુ મે સદા॥ ૩૯.૪॥
જનોલોકે ચ યે દેવા ધૌતચામીકરપ્રભાઃ ।
ઈશાનં પ્રણતા નિત્યં શાન્તિં  કુર્વન્તુ મે સદા॥ ૩૯.૬॥

ભુવર્લોકે ચ યે દેવા ભાસયન્તો દિશો દશ ।
શિવૈકશરણા દેવાઃ પાપં પ્રશમયન્તુ મે॥ ૩૯.૭॥
(ગિરિકન્દરાદિશાન્તિઃ)
ગિરિકન્દરદુર્ગેષુ નિવસન્તિ ચ યે નરાઃ ।
રુદ્રાર્ચનરતા નિત્યં શાન્તિં  કુર્વન્તુ મે સદા॥ ૩૯.૮॥
(દેવીભ્યઃ શાન્તિપ્રાર્થના)
શરચ્ચન્દ્રાંશુગૌરેણ દેહેનામિતતેજસા ।
સરસ્વતી શિવે ભક્તા શાન્તિમાશુ કરોતુ મે॥ ૩૯.૯॥
ચારુચામીકરપ્રખ્યા સરોજકરપલ્લવા ।
શિવભક્તા ચ શ્રીદેવી શ્રીમદ્ભુક્તિં  દદાતુ મે॥ ૩૯.૧૦॥
ચારુણા મુખચન્દ્રેણ વિચિત્રકનકોજ્જ્વલા ।
જયા દેવી શિવે ભક્તા સર્વાન્ કામાન્ દદાતુ મે॥ ૩૯.૧૧॥
હારેણ સુવિચિત્રેણ ભાસ્વત્કનકમેખલા ।
અપરાજિતા રુદ્રભક્તા કરોતુ વિજયં મમ॥ ૩૯.૧૨॥
(ગ્રહશાન્તિઃ)

સિન્દૂરારુણવર્ણેન દેહેનાયતલોચનઃ ।
સહસ્રકિરણઃ શ્રીમાન્ સપ્તસપ્તિકવાહનઃ॥ ૩૯.૧૩॥
ગભસ્તિમાલી ભગવાન્ શિવપાદાર્ચને રતઃ ।
કરોતુ મે મહાશાન્તિં  ગ્રહપીડાનિવારણમ્॥ ૩૯.૧૪॥
જગદાપ્યાયનકરોઽપ્યમૃતાંશુઃ સુશીતલઃ ।
સોમઃ સૌમ્યેન ભાવેન ગ્રહપીડાં વ્યપોહતુ॥ ૩૯.૧૫॥
પદ્મરાગેણ દેહેન દેવઃ પિઙ્ગલલોચનઃ  ।
અઙ્ગારકસ્તુ  સતતં રુદ્રપૂજાપરાયણઃ॥ ૩૯.૧૬॥
રુદ્રસદ્ભાવસમ્પન્નો રુદ્રધ્યાનૈકતત્પરઃ ।
ગ્રહપીડાભયં સર્વં વિનાશયતુ મે સદા॥ ૩૯.૧૭॥
કુઙ્કુમછવિના  શ્રીમાન્ દેહેનાઽઽરક્તપિઙ્ગલઃ  ।
બુધોઽપિ શિવધામાત્મા ગ્રહપીડાં વ્યપોહતુ॥ ૩૯.૧૮॥
તપ્તચામીકરાભો યઃ સર્વજ્ઞાનસુધાલયઃ ।

બૃહસ્પતિઃ સદાકાલમીશ્વરાર્ચનતત્પરઃ॥ ૩૯.૧૯॥
સોઽપિ શાન્તાત્મચિત્તેન પરમેણ સમાધિના ।
ગ્રહપીડાં વિનિર્જિત્ય   કરોતુ વિજયં મમ॥ ૩૯.૨૦॥
હિમકુન્દેન્દુતુલ્યાભોઽસુરદૈત્યેન્દ્રપૂજિતઃ ।
શુક્રઃ શિવાર્ચકો નિત્યં ગ્રહપીડાં વ્યપોહતુ॥ ૩૯.૨૧॥
ભિન્ના(નીલા)ઞ્જનસમચ્છાયઃ સુરક્તનયનદ્યુતિઃ ।
શનૈશ્ચરઃ શિવે ભક્તઃ ગ્રહપીડાં વ્યપોહતુ॥ ૩૯.૨૨॥
ધૂમ્રાયમાણઃ સતતં સર્વોત્પાતસમન્વિતઃ ।
નીલાઞ્જનસમઃ શ્રીમાન્ સૈહ્મિકેયો મહાદ્યુતિઃ॥ ૩૯.૨૩॥
શિવપૂજારતો રાહુઃ  ગ્રહપીડાં વ્યપોહતુ ।
ધૂમ્રાયમાણઃ સતતં સર્વોત્પાતસમન્વિતઃ॥ ૩૯.૨૪॥
શિવાર્ચનરતઃ કેતુર્ગ્રહપીડાં વ્યપોહતુ ।
એતે ગ્રહા મહાત્માનઃ શિવાર્ચનપરાયણાઃ॥ ૩૯.૨૫॥
શાન્તિં  કુર્વન્તુ મે હૃષ્ટાઃ સદાકાલં હિતૈષિણઃ ।
મુખે યસ્ય સ્થિતો નિત્યં વ્યુષ્ટિર્નામ મહાબલઃ॥ ૩૯.૨૬॥
સુમુખ વિઘ્નકારી ચ પૃષ્ઠે ચ વિજયઙ્કરઃ ।
રુદ્રપ્રણામપરમઃ શાન્તિમાશુ કરોતુ મે॥ ૩૯.૨૭॥
(તિથિશાન્તિઃ)

તૃતીયા સપ્તમી ચૈવ દશમી ચ ચતુર્દશી ।
ચતુર્થી ચાષ્ટમી ચૈવ એકાદશી ચ પૂર્ણિમા  ॥ ૩૯.૨૮॥
એતા વિઘ્નકરા ભક્તાઃ શુક્લકૃષ્ણસમુદ્ભવાઃ ।
ભવન્તુ મે શ્રિયો નિત્યં કુર્વન્તુ વિજયં સદા॥ ૩૯.૨૯॥
અમાવાસ્યા મહાપુણ્યા પિતૃદેવસમન્વિતા ।
શિવા હ્યેષા તુ પરમા શિવસ્ય પરમાત્મનઃ॥ ૩૯.૩૦॥
શિવતેજઃ સમાયુક્તાઃ કરોતુ મમ શાન્તિકમ્ ।
પ્રતિપદ્વહ્નિસંયુક્તા અષ્ટમી રુદ્ર(આર્દ્રા)સંયુતા॥ ૩૯.૩૧॥
નવમી તિથિરત્યુગ્રા દુર્ગાદેવ્યધિદેવતા ।

દશમી ધર્મસંયુક્તા રુદ્રેણૈકાદશીયુતા॥ ૩૯.૩૨॥
દ્વાદશી વિષ્ણુસંયુક્તા મદનેન ત્રયોદશી ।
ચતુર્દશી મહેશેન પૂર્ણિમા   તુહિનાંશુના॥ ૩૯.૩૩॥
એતસ્તુ તિથયઃ સર્વા ઈશાનાર્ચનતત્પરાઃ ।
શાન્તિં  કુર્વન્તુ મે નિત્યં સદાકાલં હિતૈષિણઃ॥ ૩૯.૩૪॥
(યોગશાન્તિઃ)

વિષ્કમ્ભઃ પ્રીતિરાયુષ્માન્ સૌભાગ્યં શોભનં તથા ।
અતિગણ્ડઃ સુકર્મા ચ ધૃતિઃ શૂલસ્તથૈવ ચ॥ ૩૯.૩૫॥
ગણ્ડો વૃદ્ધિર્ધ્રુવશ્ચૈવ વ્યાઘાતો હર્ષણસ્તથા ।
વજ્રંસિદ્ધિર્વ્યતીપાતો  વરીયાન્ પરિઘઃ શિવઃ॥ ૩૯.૩૬॥
સિદ્ધઃ સાધ્યઃ શુભઃ શુભ્રો બ્રાહ્મમાહેન્દ્રવૈધૃતાઃ ।
ચન્દ્રસ્ય ભાનોરુત્પન્ના યે તે યોગા મહાબલાઃ॥ ૩૯.૩૭॥
શિવશક્તિયુતાઃ સર્વે શિવશક્તિવિધાયિનઃ ।
શાન્તિં  કુર્વન્તુ મે નિત્યં શિવધ્યાનપરાયણાઃ॥ ૩૯.૩૮॥
(નક્ષત્રશાન્તિઃ)

કૃત્તિકા  પરમા દેવી રોહિણી રુચિરાનના ।
શ્રીમાન્ મૃગશિરા ભદ્રા આર્દ્રા ચ પરમોજ્જ્વલા॥ ૩૯.૩૯॥
પુનર્વસુસ્તથા પુષ્ય આશ્લેષા ચ મહોજ્જ્વલા ।
નક્ષત્રમાતરો હ્યેતાઃ પ્રભામાલાવભાસકાઃ॥ ૩૯.૪૦॥
મહાદેવાર્ચનરતા મહાદેવાનુભાવિતાઃ ।
પૂર્વભાગે સ્થિતાશ્ચૈતાઃ શાન્તિં  કુર્વન્તુ મે સદા॥ ૩૯.૪૧॥
મઘા સર્વગુણોપેતા પૂર્વા ચૈવ તુ ફલ્ગુની ।
ઉત્તરા ફલ્ગુની ચેષ્ટા હસ્તચિત્રરથોત્તમા॥ ૩૯.૪૨॥
સ્વાતી વિશાખા વરદા દક્ષિણસ્થાનસંસ્થિતા ।
અર્ચયન્ત્યઃ સદા કાલં દેવં ત્રિણયનં પ્રભુમ્॥ ૩૯.૪૩॥
મમાપિ શાન્તિં  ચૈવૈતાઃ કુર્વન્તુ શિવચોદિતાઃ ।
અનૂરાધા તથા જ્યેષ્ઠા મૂલા બુદ્ધિસમત્વિતા॥ ૩૯.૪૪॥

પૂર્વાષાઢા મહાવીર્યા આષાઢાત્યુત્તરા શુભા ।
અભિજિન્નામ નક્ષત્રં શ્રવણં પરમોત્તમમ્॥ ૩૯.૪૫॥
એતાઃ પશ્ચિમતો દીપ્તાઃ રાજન્ત્યશ્ચારુમૂર્તયઃ ।
ઈશાનં પૂજયન્ત્યેતાઃ સર્વકાલં સુમૈઃ શિવે॥ ૩૯.૪૬॥
પ્રશાન્તિં  મમ કુર્વન્તુ વિભૂતિં  ચ સમાહિતાઃ ।
શ્રવિષ્ઠા શતભિષક્ ચૈવ પૂર્વા ભાદ્રપદા તથા॥ ૩૯.૪૭॥
ઉત્તરા ભાદ્રરેવત્યાવશ્વિની ચ મહર્ધિકા   ।
ભરણી ચ મહાવીર્યાં નિત્યમુત્તરતઃ સ્થિતાઃ॥ ૩૯.૪૮॥
શિવાર્ચનરતા નિત્યં શિવૈકગતમાનસાઃ ।
શાન્તિં  કુર્વન્તુ મે નિત્યં સર્વકાલં સુખોદયાઃ॥ ૩૯.૪૯॥
(રાશિશાન્તિઃ)

અથ મેષો મૃગાધીશો ધનુર્દીપ્તિમતાં વરઃ ।
પૂર્વેણ ભાસયન્ત્યેતે શિવપૂજાપરાયણાઃ॥ ૩૯.૫૦॥
શાન્તિં  કુર્વન્તુ મે નિત્યં બલં સૌભાગ્યમેવ ચ ।
વૃષઃ કન્યા ચ વરદા મકરશ્ચ મહાર્થકઃ॥ ૩૯.૫૧॥
હરપાદરતા નિત્યં શિવભાવેન ભાવિતાઃ ।
એતે દક્ષિણદિક્સંસ્થાઃ પૂજયન્તિ સદાશિવમ્॥ ૩૯.૫૨॥
ભક્ત્યા ચ પરયા નિત્યં શાન્તિં  કુર્વન્તુ મે સદા ।
મિથુનં ચ તુલાકુમ્ભૌ પશ્ચિમસ્યાં દિશિ સ્થિતાઃ॥ ૩૯.૫૩॥
શિવપાદાર્ચનરતાઃ શાન્તિં  કુર્વન્તુ મે સદા ।
કર્કટો વૃશ્ચિકો મીનો હ્યેતે ઉત્તરતઃ સ્થિતા॥ ૩૯.૫૪॥
યજન્ત્યેતે સદા કાલં રુદ્રં ભુવનનાયકમ્ ।
શાન્તિં  કુર્વન્તુ મે નિત્યં શિવજ્ઞાનવિધાયિનઃ॥ ૩૯.૫૫॥
(ઋષિશન્તિઃ)

ઋષયઃ સત્ય વિખ્યાતા ધ્રુવાન્તાઃ પરમેજ્જ્વલાઃ ।
ભસ્મરુદ્રાક્ષભૂષાઢ્યા ત્રિપુણ્ડ્રપરિમણ્ડિતાઃ॥ ૩૯.૫૬॥
શિવલિઙ્ગાર્ચનપરાસ્ત્રિકાલમમિતૌજસઃ

કશ્યપો ગાલવો ગાર્ગ્યો વિશ્વામિત્રો મહામુનિ ।
ભૃગુર્દક્ષો વસિષ્ઠશ્ચ મૃકણ્ડુઃ પુલહઃ ક્રતુઃ
નારદો મુનિરત્રિશ્ચ ભરદ્વાજોઽઙ્ગિરાઃ  મુનિઃ॥ ૩૯.૫૮॥
વાલ્મીકિઃ કૌશિકઃ કર્ણઃ શાકલ્યોઽથ પુનર્વસુઃ ।
શાકલાયન(આશ્વલાયન) ઇત્યાદ્યા મુનયોઽથ તપસ્વિનઃ॥ ૩૯.૫૯॥
શિવધ્યાનાર્ચનોદ્યુક્તાઃ શાન્તિં  કુર્વન્તુ મે સદા ।
ઋષિપત્ન્યો મહાભાગાઃ ઋષિકન્યાઃ કુમારકાઃ॥ ૩૯.૬૦॥
શિવાર્ચનરતા નિત્યં શાન્તિં  કુર્વન્તુ મે સદા ।
કુર્વન્તુ શાન્તિં  વિવિધાં સુરોત્તમાઃ ।
શિવાર્ચકા ભસ્મત્રિપુણ્ડ્રભૂષિતાઃ ।
લિઙ્ગાર્ચકાઃ  શાશ્વતધર્મયુક્તાઃ
યુક્તા ભવન્ત્યેવ શિવપ્રસાદાત્॥ ૩૯.૬૧॥
॥ ઇતિ શાન્ત્યધ્યાયઃ ૩॥

॥ અથ શાન્ત્યધ્યાયઃ ૪॥
ઈશ્વર ઉવાચ ।
(સિદ્ધગન્ધર્વાદિ શાન્તિઃ)

સિદ્ધાશ્ચ સિદ્ધતપસો ગન્ધર્વાપ્સરસાં ગણાઃ ।
વિદ્યાધરા મહાત્માનો ગરુડશ્ચ મહાર્થકઃ॥ ૪૦.૧॥
મહેશ્વરપરા હ્યેતે મહેશ્વરપદાર્ચકાઃ ।
સિદ્ધિમાશુ પ્રયચ્છન્તુ શિવધર્મપરાયણાઃ॥ ૪૦.૨॥
નમુચિર્દૈત્યરાજેન્દ્રઃ શમ્ભુપૂજાપરાયણઃ ।
મહાનાદોઽપિ વિખ્યાતો દૈત્યઃ પરમવીર્યવાન્॥ ૪૦.૩॥
હાટકેશ્વરદેવસ્ય નિત્યં પૂજાપરાયણઃ ।
બલં વીર્યં ચ મે ક્ષિપ્રં પ્રયચ્છન્તુ મહાર્થકાઃ॥ ૪૦.૪॥
(દૈત્યશાન્તિઃ)

મહાજમ્ભોહયગ્રીવઃ પ્રહ્લાદો દૈત્યપુઙ્ગવઃ  ।
તારકાગ્નિમુખા દૈત્યા કાલનેમિર્મહાબલઃ॥ ૪૦.૫॥

એતે દૈત્યા મહાત્માનઃ શિવસદ્ભાવભાવિતાઃ ।
પુષ્ટિં  બલં તથા વીર્યં પ્રયચ્છન્તુ ચ મે સુખમ્॥ ૪૦.૬॥
વૈરોચનો હિરણ્યાક્ષઃ સુપર્વા ચ સુલોમકઃ ।
મુચુકુન્દઃ  સુકણ્ઠશ્ચ દૈત્યો રોચનકસ્તથા॥ ૪૦.૭॥
ભાવેન પરમેણાશુ યજન્તઃ સર્વદા શિવમ્ ।
સતતં શિતભાવેન પુષ્ટિં  કુર્વન્તુ મે સદા॥ ૪૦.૮॥
(નાગશાન્તિઃ)

આરક્તેન શરીરેણ રક્તાન્તાયતલોચનઃ ।
મહાભોગકૃતાટોપઃ શઙ્ખાબ્જકૃતલાઞ્છનઃ ॥ ૪૦.૯॥
અનલો નાગરાજેન્દ્રઃ શિવપાદાર્ચને રતઃ ।
મહાપાપવિષં હૃત્વા શાન્તિમાશુ કરોતુ મે॥ ૪૦.૧૦॥
સુખેન સુશરીરેણ સુશ્વેતોત્પલશેખરઃ ।
ચારુભોગકૃતાટોપશ્ચારુહારવિભૂષણઃ॥ ૪૦.૧૧॥
વાસુકિર્નાગરાજેન્દ્રઃ શિવપાદાર્ચને રતઃ ।
સર્વરોગવિષં હૃત્વા ક્ષેમારોગ્યં દદાતુ મે॥ ૪૦.૧૨॥
અતિપ્રીતેન દેહેન પ્રસ્ફુરદ્ભોગસમ્પદા ।
તેજસા ચાતિદીપ્તેન કૃતસ્વસ્તિકલક્ષણઃ॥ ૪૦.૧૩॥
નાગેન્દ્રસ્તક્ષકઃ શ્રીમાન્નાગકોટ્યા સમન્વિતઃ ।
વિષશસ્ત્રાદિસન્તાપં હત્વા શાન્તિં  કરોતુ મે॥ ૪૦.૧૪॥
પદ્મવર્ણેન દેહેન પદ્મપત્રાયતેક્ષણઃ ।
પદ્મબિન્દુકૃતાભાસો ગ્રીવાયામેકરેખયા॥ ૪૦.૧૫॥
ખ્યાતઃ પદ્મો મહાનાગઃ શિવપાદાર્ચનેરતઃ ।
કરોતુ મે મહાશાન્તિં  મહાપાપવિષક્ષયમ્॥ ૪૦.૧૬॥
પુણ્ડરીકનિભેનાપિ દેહેનામિતતેજસા ।
શઙ્ખશૂલાબ્જરુચિરૈર્ભૂષિતો મૂર્ધ્નિ  બિન્દુભિઃ॥ ૪૦.૧૭॥
મહાપદ્મો મહાનાગો હરપાદાર્ચને રતઃ ।
વિનિહત્ય વિષં ઘોરં શાન્તિમાશુ કરોતુ મે॥ ૪૦.૧૮॥

શઙ્ખપાલઃ  શ્રિયા દીપ્તઃ શિવપાદાબ્જપૂજકઃ ।
મહાવિષં મહાઘોરં શાન્તિમાશુ કરોતુ મે॥ ૪૦.૨૦॥
અતિગૌરેણ દેહેન ચન્દ્રાર્ધકૃતશેખરઃ ।
દીપ્તભોગઃ કૃતાટોપઃ શમ્ભુલક્ષણલક્ષિતઃ॥ ૪૦.૨૧॥
ગુલિકો નાગરાજેન્દ્રો નિત્યં હરપરાયણઃ ।
અપહૃત્ય વિષં ઘોરં કરોતુ વિષશાન્તિકમ્॥ ૪૦.૨૨॥
અન્તરિક્ષે ચ યે નાગા યે નાગા ભુવિ સંસ્થિતાઃ ।
પાતાલે સંસ્થિતા નાગાઃ સર્વેઽપ્યત્ર સમન્વિતાઃ॥ ૪૦.૨૩॥
રુદ્રપાદાર્ચનોદ્યુક્તાઃ શાન્તિં  કુર્વન્તુ મે સદા ।
નાગિન્યો નાગકન્યાશ્ચ તથા નાગકુમારિકાઃ॥ ૪૦.૨૪॥
શિવભક્તાઃ સુમનસઃ શાન્તિં  કુર્વન્તુ મે સદા ।
ય ઇદં નાગ સંસ્થાનં કીર્તયેદ્વા શ્રૃણોતિ વા॥ ૪૦.૨૫॥
ન તં નાગા વિહિંસન્તિ   વિષં નાક્રમતે સદા ।
ગઙ્ગા  પુણ્યા મહાદેવી યમુના નર્મદા નદી॥ ૪૦.૨૬॥
(નદીશાન્તિઃ)

ગોમતી ચાપિ કાવેરી વરુણા દેવકી તથા ।
સર્વભૂતપતિં  દેવં પરમેશં મહેશ્વરમ્॥ ૪૦.૨૭॥
પૂજયન્તિ સદા નદ્યસ્સદા તદ્ભાવભાવિતાઃ ।
શાન્તિં  કુર્વન્તુ મે નિત્યં સદા પાપપરીક્ષકાઃ॥ ૪૦.૨૮॥
ચન્દ્રભાગા મહાપુણ્યા નદી ગોદાવરી શુભા ।
સરયૂઃ ગણ્ડકી શ્રેષ્ઠા કૌશિકી ચ સરસ્વતી॥ ૪૦.૨૯॥
પમ્પા વેગવતી પુણ્યા શ્રેષ્ઠા વિષ્ણુનદી તથા ।
એતા નદ્યો મહાભાગાઃ શિવપાદાર્ચને રતાઃ॥ ૪૦.૩૦॥
શાન્તિં  કુર્વન્તુ મે નિત્યં શિવધ્યાનૈકમાનસાઃ ।
નૈરઞ્જના નામ નદી શોણશ્ચાપિ મહાહ્રદઃ ॥ ૪૦.૩૧॥
મન્દાકિની ચ પરમા સદા સન્નિહિતા શુભા ।
એતાશ્ચાન્યા મહાનદ્યો ભૂમિદિવ્યન્તરિક્ષગાઃ॥ ૪૦.૩૨॥

રુદ્રાર્ચનપરા નદ્યઃ કુર્વન્તુ મમ શાન્તિકમ્ ।
ગુહ્યાનિ યાનિ તીર્થાનિ આસમુદ્રાત્સરાંસિ ચ॥ ૪૦.૩૩॥
કુર્વન્તુ શાન્તિકં તાનિ કીટકાધિષ્ઠિતાનિ ચ ।
(યક્ષાદિશાન્તિઃ)

મહાવૈશ્રવણો દેવો યક્ષરાજો મહાર્ધિકઃ  ॥ ૪૦.૩૪॥
યક્ષકોટિપરીવારઃ યક્ષાઽસઙ્ખ્યેય સંયુતઃ ।
મહાવિભવસમ્પન્નો હરપાદાર્ચને રતઃ॥ ૪૦.૩૫॥
શાન્તિં  કરોતુ મે પ્રીતઃ પદ્મપત્રાયતેક્ષણઃ ।
માણિભદ્રો મહાયક્ષો મણિરત્નવિભૂતઃ॥ ૪૦.૩૬॥
મનોહરેણ હારેણ કણ્ઠલગ્નેન રાજતે ।
શિવધ્યાનપરો નિત્યં શિવપાદાબ્જપૂજકઃ॥ ૪૦.૩૭॥
શાન્તિં  કરોતુ મે નિત્યં સર્વરોગનિવારણમ્ ।
યક્ષિણી યક્ષકન્યાભિઃ પરિવારિતવિગ્રહા॥ ૪૦.૩૮॥
રુદ્રાર્ચનરતા નિત્યં કરોતુ મમ શાન્તિકમ્ ।
સુવીરો નામ યક્ષેન્દ્રો મણિકુણ્ડલભૂષણઃ॥ ૪૦.૩૯॥
લલાટહેમપટ્ટેન શોભનેન વિરાજિતઃ ।
બહુયક્ષસમાકીર્ણો યક્ષૈર્નમિતવિગ્રહઃ॥ ૪૦.૪૦॥
શિવપૂજારતો નિત્યં કરોતુ મમ શાન્તિકમ્ ।
પઞ્ચગો નામ યક્ષેન્દ્રઃ કર્ણિકાકટકોજ્જ્વલઃ  ॥ ૪૦.૪૧॥
મકુટેન વિચિત્રેણ કેયૂરાભ્યાં વિરાજિતઃ ।
યક્ષકન્યાસમાયુક્તો યક્ષકોટિસમન્વિતઃ॥ ૪૦.૪૨॥
હરાર્ચનરતઃ શ્રીમાન્ કરોતુ મમ શાન્તિકમ્ ।
શ્રીમાન્ વિભણ્ડકો યક્ષો નાનારત્નવિભૂષિતઃ॥ ૪૦.૪૩॥
ચારુકુણ્ડલયુગ્મેન કર્ણે નિત્યં વિરાજિતઃ ।
યક્ષેન્દ્રો યક્ષનમિતો યક્ષસેનાપતિર્બુધઃ॥ ૪૦.૪૪॥
હરપાદાર્ચનરતઃ કરોતુ મમ શાન્તિકમ્ ।

ધૃતરાષ્ટ્રો  મહાતેજાઃ યક્ષો યક્ષાધિપઃ પ્રભુઃ॥ ૪૦.૪૫॥
દિવ્યપટ્ટાંશુકછન્નો મણિકાઞ્ચનભૂષણઃ ।
શિવપ્રસાદસમપન્નઃ કરોતુ મમ શાન્તિકમ્॥ ૪૦.૪૬॥
શિવપ્રસાદસમ્પન્નઃ કરોતુ મમ શાન્તિકમ્ ।
પૂર્ણભદ્રો મહાયક્ષો સર્વાલઙ્કારભૂષિતઃ॥ ૪૦.૪૭॥
રત્નદીપ્તેન દેહેન પટ્ટેનાતિવિરાજિતઃ ।
યક્ષકોટિસહસ્રેણ પરિવારિતવિગ્રહઃ॥ ૪૦.૪૮॥
રુદ્રપ્રણામપરમો રુદ્રભક્તિસમન્વિતઃ ।
રુદ્રાર્ચનસમાયુક્તઃ કરોતુ મમ શાન્તિકમ્॥ ૪૦.૪૯॥
વિરૂપાક્ષશ્ચ યક્ષેન્દ્રઃ શ્વેતવાસા મહાદ્યુતિઃ ।
ચારુકાઞ્ચનમાલાભિઃ કિઙ્કિણીરવકાઞ્ચિતઃ॥ ૪૧.૧॥
વિભૂષિતઃ સદાકાલં વરદાનૈકતત્પરઃ ।
રુદ્રપૂજાકરો નિત્યં કરોતુ મમ શાન્તિકમ્॥ ૪૧.૨॥
અન્તરિક્ષે ચ યે યક્ષા યે યક્ષાઃ સર્વસંસ્થિતાઃ ।
ગિરિકન્દરદુર્ગેષુ યે યક્ષા ભૂતિવાસિનઃ॥ ૪૧.૩॥
પાતાલવાસિનો યક્ષા નાનારૂપાયુધોદ્યતાઃ ।
શિવભક્તાઃ સુમનસઃ શિવપૂજાસમુત્સુકાઃ॥ ૪૧.૪॥
શાન્તિં  કુર્વન્તુ મે હૃષ્ટાઃ શાન્તાઃ શાન્તેન તેજસા ।
યક્ષિણ્યો વિવિધાકારાસ્તથા યક્ષકુમારકાઃ॥ ૪૧.૫॥
યક્ષકન્યા મહાભાગાઃ શિવધ્યાનૈકતત્પરાઃ ।
શાન્તિં  સ્વસ્ત્યયનં ક્ષેમં બલં કલ્યાણમેવ ચ॥ ૪૧.૬॥
શાન્તિં  કુર્વન્તુ સર્વે હરપદકમલોદારભાવૈક ભૃઙ્ગા
યક્ષાસ્ત્ર્યક્ષપદામ્બુજાર્ચનરતા નાગાઃસદા પાન્તુ મામ્ ।
સદ્યોજાતપ્રિયાભિઃ ગિરિવરજનિતા પુણ્યનદ્યોઽપિ સદ્યઃ
પાપં મે પ્રવિનાશયન્તુ સતતં શર્વાર્ચનાસૂદ્યતાઃ॥ ૪૦.૫૦॥
॥ ઇતિ શાન્ત્યધ્યાયઃ ૪॥

॥ અથ શાન્ત્યધ્યાયઃ ૫॥
ઈશ્વર ઉવાચ ।
(પર્વતસાગરૌશાન્તિઃ)

સિદ્ધિમાશુ પ્રયચ્છન્તુ નિત્યમેવ સમાહિતાઃ ।
પર્વતાઃ સર્વતઃ સર્વે પર્વત્યશ્ચ મહર્ધિકાઃ  ॥ ૪૧.૭॥
શિવભક્તાઃ સુમનસઃ શાન્તિં  કુર્વન્તુ મે સદા ।
સમુદ્રાઃ સરિતઃ સર્વે સાગરાશ્ચ મહર્ધિકાઃ  ॥ ૪૧.૮॥
રત્નગર્ભાશ્ચ વિવિધા યે ચાન્યે સાગરા ભુવિ ।
રુદ્રપૂજાપરા નિત્યં કુર્વન્તુ મમ શાન્તિકમ્॥ ૪૧.૯॥
(રાક્ષસશાન્તિઃ)

રાક્ષસાઃ સર્વતઃ સર્વે રાક્ષસા ઘોરારૂપિણઃ ।
રાક્ષસા યે મહાવીર્યા રાક્ષસાશ્ચ મહાબલાઃ॥ ૪૧.૧૦॥
સ્થલસ્થા રાક્ષસા યે ચ અન્તરિક્ષે ચ રાક્ષસાઃ ।
પાતાલે રાક્ષસા યે તુ નિત્યં રુદ્રાર્ચને રતાઃ॥ ૪૧.૧૧॥
(પ્રેતપિશાચાદિશન્તિઃ)

ભૈરવં યસ્ય રૂપં તુ પ્રેતભસ્માવગુણ્ઠિતમ્ ।
અનેકરૂપધારિણ્યો ડાકિન્યશ્ચ મહાબલાઃ॥ ૪૧.૧૨॥
અન્તરિક્ષગતા યાશ્ચ ડાકિન્યઃ સ્વર્ગસંસ્થિતાઃ ।
પાતાલે ભૂતલે યાશ્ચ ગિરિદુર્ગેષુ યાઃ સ્થિતાઃ॥ ૪૧.૧૩॥
રુદ્રપ્રણામપરમા રુદ્રપૂજાપરાઃ સ્થિતાઃ ।
તૃતીયં લોચનં ખડ્ગં ત્રિશૂલં કરપલ્લવે॥ ૪૧.૧૪॥
તેજસા તસ્ય દેવસ્ય શાન્તિં  કુર્વન્તુ મે સદા ।
સર્વતો ભૂતરૂપાઢ્યા મહાભૂતા મહોજ્જ્વલાઃ॥ ૪૧.૧૫॥
સર્વભૂતસ્થિતાઃ સૌમ્યાઃ સર્વે ભૂતા મનોજવાઃ ।
અન્તરિક્ષે ચ યે ભૂતા યે ભૂતા ભુવિ સંસ્થિતાઃ॥ ૪૧.૧૬॥
પાતાલે ભૂતલે ભૂતા યે ચ ભૂતાસ્ત્રિઘામકાઃ ।
ખટ્વાઙ્ગં  યસ્ય વિમલં કપાલં કરપલ્લવે॥ ૪૧.૧૭॥

તેજસા તસ્ય દેવસ્ય શાન્તિં  કુર્વન્તુ મે સદા ।
પ્રેતાઃ પ્રેતગણાઃ સર્વે સુપ્રીતાઃ સર્વતોમુખમ્॥ ૪૧.૧૮॥
અન્તરિક્ષે ચ યે પ્રેતા યે પ્રેતા દિવિ સંસ્થિતાઃ ।
પાતાલે ભૂતલે ચૈવ યે પ્રેતાઃ કામરૂપિણઃ॥ ૪૧.૧૯॥
શ્મશાનં નિલયો યસ્ય વૃષભો યસ્ય વાહનમ્ ।
તેજસા તસ્ય દેવસ્ય શાન્તિં  કુર્વન્તુ મે સદા॥ ૪૧.૨૦॥
યે પિશાચા મહાવીર્યા યે પિશાચા મહર્ધિકાઃ   ।
યે પિશાચા ભીષણાશ્ચ પિશાચાઃ કામરૂપિણઃ॥ ૪૧.૨૧॥
નાનારૂપધરાઃ સર્વે સર્વે સત્ત્વગુણોત્તરાઃ ।
અન્તરિક્ષે પિશાચા યે સ્વર્ગે યે ચ પિશાચકાઃ॥ ૪૧.૨૨॥
ભૂતલે યે પિશાચા યે પાતાલતલવાસિનઃ ।
ચન્દ્રાર્ધં મસ્તકે યસ્ય યસ્ય ભસ્મ વિભૂષણમ્॥ ૪૧.૨૩॥
તેજસા તસ્ય દેવસ્ય શાન્તિં  કુર્વન્તુ મે સદા ।
અપસ્મારગ્રહાઃ સર્વે સર્વે ચાપિ જ્વરગ્રહાઃ॥ ૪૧.૨૪॥
ગર્ભબાલગ્રહા યે તુ નાનારોગગ્રહાશ્ચ યે ।
અન્તરિક્ષે ગ્રહા યે ચ સ્વર્ગે યે ચ ગ્રહોત્તરાઃ॥ ૪૧.૨૫॥
પાતાલે ભૂતલે યે ચ યે ગ્રહાઃ સર્વતો દિશઃ ।
કણ્ઠે યસ્ય મહાનીલં ભૂષણં યસ્ય પન્નગાઃ॥ ૪૧.૨૬॥
તેજસા તસ્ય દેવસ્ય શાન્તિં  કુર્વન્તુ મે સદા ।
ઇતિ દેવાદયઃ સર્વે શિવજ્ઞાનવિધાયિનઃ॥ ૪૧.૨૭॥
કુર્વન્તુ શાન્તિં  જગતઃ શિવભક્તેષુ સર્વદા ।
- -

શિવજ્ઞાનપરો ભૂત્વા સ્તુત્વૈવં શિવભક્તકાન્॥ ૪૧.૨૮॥
શિવધ્યાનપરો ભૂત્વા એતત્સ્તોત્રમુદીરયેત્ ।
ઇત્યુક્ત્વા દેવદેવસ્ય સન્નિધૌ નન્દિકેશ્વરઃ॥ ૪૧.૨૯॥
કૃતાઞ્જલિપુટો ભૂત્વા દેવં તુષ્ટાવ હૃષ્ટધીઃ ।
નન્દિકેશ્વર ઉવાચ ।

જયાત્મયોગસંસ્થાય જય સંશુદ્ધચેતસે॥ ૪૧.૩૦॥
જયદાનેકરૂપાય જયેશાય નમોઽસ્તુ તે
જયોત્તમાય દેવાય જયકલ્યાણરૂપિણે॥ ૪૧.૩૧॥
જય પ્રણષ્ટમોહાય જયાજય્યાય તે નમઃ ।
જય શર્વાય દેવાય સર્વેશાય મહાત્મને॥ ૪૧.૩૨॥
જયલક્ષ્મીવિધાનાય જય કીર્તિવિધાયિને   ।
જય વાક્યવિશુદ્ધાય અતીતાય નમો નમઃ॥ ૪૧.૩૩॥
જય વિષ્વિન્દ્રવન્દ્યાય શિવશાન્તાય તે નમઃ ।
જય વિજ્ઞાનશુદ્ધદાય સર્વવ્યાપિન્નમો નમઃ॥ ૪૧.૩૪॥
જય કાન્તાર્ધદેહાય જય ચન્દ્રાર્ધધારિણે ।
જય દેવાધિદેવાય જય રુદ્રાય તે નમઃ॥ ૪૧.૩૫॥
જય ત્રિભુવનેશાય જય વિખ્યાતમૂર્તયે ।
જયાધારાય શર્વાય જગત્કર્ત્રે નમો નમઃ॥ ૪૧.૩૬॥
જય નિર્મલદેહાય જય સર્વાર્થદાયિને ।
જય ભર્ત્રે ચ હન્ત્રે ચ જય ત્રિપુરભેદિને॥ ૪૧.૩૭॥
જય મન્મથનાશાય સર્વેશાય નમો નમઃ॥
॥ ઇતિ શાન્ત્યધ્યાયઃ ૫॥

॥ અથ શાન્ત્યધ્યાયફલકથનમ્॥
સ્કન્દ ઉવાચ ।
જૈગીષવ્ય મહાભાગ શિવપ્રોક્તાશ્ચ શાન્તયઃ॥ ૪૧.૩૦॥
સર્વેષાં શાન્તિકાધ્યાયાન્ શ્રુત્વા ભક્તિયુતાશ્ચ યે ।
ઇત્યેવં શાન્તિકાધ્યાયં યઃ પઠેચ્છૃણુયાદપિ ॥ ૪૧.૩૯॥
વિધૂય સર્વપાપાનિ શિવલોકે મહીયતે ।
કન્યાર્થી લભતે કન્યાં જયાર્થી જયમાપ્નુયાત્॥ ૪૧.૪૦॥

મોક્ષાર્થી લભતે મોક્ષં ધનાર્થી ધનમાપ્નુયાત્ ।
અર્થકામો લભેદર્થં પુત્રકામો બહૂન્ સુતાન્॥ ૪૧.૪૧॥
વિદ્યાર્થી લભતે વિદ્યાં યોગાર્થી યોગમાપ્નુયાત્ ।
રાજ્યાર્થી લભતે રાજ્યં ગ્રામાર્થી ગ્રામમાપ્નુયાત્॥ ૪૧.૪૨॥
ગર્ભિણી  લભતે પુત્રં કન્યા વિન્દતિ સત્પતિમ્ ।
યો યાન્ કામયતે કામાન્ માનવઃ શ્રવણાદિહ॥ ૪૧.૪૩॥
તત્સર્વં શીઘ્રમાપ્નોતિ દેવાનાં ચ પ્રિયો ભવેત્ ।
શ્રુત્વાઽધ્યાયમિમં પુણ્યં સઙ્ગ્રામં  પ્રવિશેન્નૃપઃ॥ ૪૧.૪૪॥
સ નિર્જિત્યાશુ   શત્રૂન્ વૈ કલ્યાણૈઃ પરિપૂર્યતે ।
અક્ષયં મોદતે કાલમતિરસ્કૃતશાસનઃ॥ ૪૧.૪૫॥
સર્વવ્યાધિવિનિર્મુક્તઃ પુત્રપૌત્રૈઃ પ્રતિષ્ઠિતઃ ।
શાન્ત્યધ્યાયમિમં પુણ્યમુદ્દિશ્યાપિ સકૃત્પઠેત્॥ ૪૧.૪૬॥
તસ્ય રોગા ન બાધન્તે વાતપિત્તાદિસમ્ભવાઃ ।
નાઽકાલમરણં તસ્ય સર્વૈશ્ચાપિ ન દશ્યતે॥ ૪૧.૪૭॥
વિષં નાક્રમતે દેહે ન જડત્વં ન મૂકતા ।
નોપસર્ગભયં તસ્ય નચોત્પાતભયં તથા॥ ૪૧.૪૮॥
નાભિચારકૃતૈર્દીર્ઘૈર્લિપ્યતે   સ કદાચન ।
સર્વકામસમૃદ્ધાર્થો યઃ પઠેત્તુ દિને દિને॥ ૪૧.૪૯॥
નિત્યમૂર્જિતભક્ત્યા   ચ વ્યાઘાતાદિ વિવર્જિતઃ   ।
(નિત્યમૂર્જિતભક્ત્યા   ચ દુર્ગવ્યાઘાતવર્જિતઃ   ।)
યત્પુણ્યં સર્વતીર્થાનાં ગઙ્ગાદીનાં  વિશેષતઃ॥ ૪૧.૫૦॥
યત્પુણ્યં કોટિગુણિતં પ્રાપ્નોતિ શ્રવણાદિહ ।
દશાનાં રાજસૂયાનામગ્નિષ્ટોમશતસ્ય ચ॥ ૪૧.૫૧॥
શ્રવણાત્ફલમાપ્નોતિ કોટિકોટિગુણોત્તરમ્ ।
કોટિજન્મસુ યત્પુણ્યં જનાર્દનસુપૂજયા॥ ૪૧.૫૨॥
તત્પુણ્યં કોટિગુણિતં પ્રાપ્નોતિ શ્રવણાદિહ ।
અવધ્યઃ સર્વભૂતાનામન્યેષાં ચ વિશેષતઃ॥ ૪૧.૫૩॥
જીવેદ્વર્ષશતં સાગ્રં સર્વવ્યાધિવિવર્જિતઃ   ।

22 sanskritdocuments.org



ઈશ્વારાદિપ્રોક્તં શાન્ત્યધ્યાયઃ

ગોઘ્નશ્ચૈવ કૃતઘ્નશ્ચ ભ્રૂણહા ગુરુતલ્પગઃ॥ ૪૧.૫૪॥
શરણાગતઘાતી ચ મિત્રવિશ્વાસઘાતકઃ ।
દુષ્ટપાપસમાચારઃ માતૃહા પિતૃહા તથા॥ ૪૧.૫૫॥
શ્રવણાદસ્ય ભાવેન મુચ્યતે સર્વપાતકૈઃ ।
શાન્ત્યધ્યાયમિમં પુણ્યં ન દેયં યસ્ય કસ્યચિત્॥ ૪૧.૫૬॥
શિવભક્તાય દાતવ્યં શિવેન કથિતં પુરા ।
નિત્યમૂર્જિતભક્તિશ્ચ   ભક્તિવ્યાઘાતવર્જિતઃ  ॥ ૪૧.૫૭॥
સર્વકામસમૃદ્ધાર્થો યઃ પઠેત્તુ દિને દિને ।
તસ્માદ્ ભક્ત્યા પુણ્યદોઽયં શ્રોતવ્યઃ શિવમિચ્છતા॥ ૪૧.૫૮॥
ઈશ્વર ઉવાચ ।
શાન્ત્યધ્યાયવરાન્ શિવે હૃદિ ગતાન્ કુર્વન્ સ શાન્તિં  લભેત્
રોગાણામયુતાત્ તથા નૃપભયાદ્ભૂપોઽપિ મુક્તો ભવેત્ ।
ચોરારિપ્રભવાદથોગ્રહભવાપસ્મારદોષાદ્ ગ્રહૈ-
સદ્યો મુચ્યત એવ શાન્તિકજપાદ્ભતોઽથ મુક્તો ભવેત્॥ ૪૧.૫૯॥
યુક્તા એવ ભવન્તિ શુદ્ધહૃદયા મય્યેવ સક્તાઃ શિવે
શશ્વત્તે ભુવનાવને દ્વિજવરાઃસ્વાલોકને કિમ્પુનઃ ।
વ્યક્તાવ્યક્તગતીષુ તેષુ સુલભો મોક્ષોઽક્ષતાઙ્ગેષુ  વૈ
વક્તવ્યં કિમુમાસહાય ચરણામ્ભોજપ્રભાવાદરાઃ॥ ૪૧.૬૦॥
॥ ઇતિ શાન્ત્યધ્યાયફલકથનમ્॥
॥ ઇતિ શિવરહસ્યાન્તર્ગતે ઈશ્વારાદિપ્રોક્તં શાન્ત્યધ્યાયઃ સમ્પૂર્ણઃ॥
- ॥ શ્રીશિવરહસ્યમ્ । મહાદેવાખ્યઃ એકાદશમાંશઃ । અધ્યાયઃ ૩૭-૪૨॥

- .. shrIshivarahasyam . mahAdevAkhyaH ekAdashamAMshaH . adhyAyaH 37-42..

Notes:

Śiva શિવ advises about Śāntyadhyāyaḥ શાન્ત્યધ્યાયઃ that comprises of prayers for granting

Śānti શાન્તિ wrt the several aspects mentioned therein.

The Śloka-s fromChapters 37 to 42 have been combined on this page as Śāntyadhyāyaḥ 1-5

શાન્ત્યધ્યાયઃ ૧-૫ and Śāntyadhyāyaphalakathanam શાન્ત્યધ્યાયફલકથનમ્ for seamless reading.

